
Келгуси 
сонларда 

ўқинг...

«ОҚТОШ»НИНГ 
СИРИНИ 

БИЛАСИЗМИ? ТИББИЁТ БОЗОРГА 
АЙЛАНМАСИН!

ЎЛИМГА 
ЭЛТУВЧИ 

ЛАЗЗАТ

Тошкент
вилояти

Унда 40 га яқин олий ўқув юртидан икки 
босқичда сараланган 100 нафардан зиёд 
талаба қатнашди. Улар икки ярим соат да-

вомида шу пайтгача эгаллаган билимлари ва 
шахсий дунёқарашларига таяниб, Ўзбекистон-
нинг келажаги, унда ўзларининг ўрнини қан-
дай кўриши, юртимиздаги ислоҳотлар моҳия-
тини қандай тушуниши, уларга муносабати ва 
таклифларини ўзбек, инглиз, рус ва қорақал-
поқ тилларида баён этдилар. 

– Бугунги ҳудудий босқичда талабалари-

мизнинг сараланган энг муносиблари омадла-
рини синаб кўришади, – дейди Ўзбекистон дав-
лат жаҳон тиллари университети ўқитувчиси 
Авазжон Эшқулов. – Ҳозирга қадар улар уни-
верситетимизнинг энг моҳир филологларидан 
маслаҳат ва тавсиялар олишди. Қисқасини айт-
ганда, танловга жиддий тайёргарлик билан ке-
лишди. Биз уларга омад тилаб, аудиторияга ку-
затдик. 

Масъулиятли синовдан ўтишига ишонч ҳо-
сил қилиб чиқаётган ёшлардан бири – Тош-
кент давлат транспорт университети талабаси 
Комронбек Раҳмоновни суҳбатга тортдик. 

– Мен ўз ижодий ишимда диёримизда бугун 
олиб борилаётган ислоҳотлар, уларнинг маз-
мун-моҳияти, ҳамюртларимиз учун яратилаёт-
ган янги имкониятлар ҳақида ёздим, – дейди у. 
– Талаба бўлганим учун шу қатламга хос бир 
оғриқли жиҳатни ҳам айтиб ўтдим. Маълумки, 
кўпчилик тенгдошларимиз ривожланган дав-
латларга бориб таълим олишади. Ўқишни ту-
гатгач, юртимизга қайтмасдан ўша ерда қо-
либ кетишади. Тўғри, республикамизда ҳали 
ечимини кутаётган муаммолар кўп. Аммо бун-
дай ёшлар чет элда қолиб кетаверишса, юр-
тимизни ким юксалтиради? Кимдир бугунги 
қийинчилик ларга сабр қилиб, шу мамлакатни 
юксалтириш йўлида изланиб-интилиши, Пре-
зидентимизга таянч ва суянч бўлиши керак-ку! 

Ҳа, танловда иштирок этган ҳар бир ёшнинг 
ўз айтар сўзи ва аниқ мақсади бор. Масалан, 
Ўзбекистон давлат жаҳон тиллари универси-
тети талабаси Гулбону Фахриддинова биринчи 
босқичда ўқиётганига қарамай, юқори босқич 
талабалари ва тенгдошларини ортда қолдириб, 
ҳудудий босқичда қатнашди. 

 – Қорақалпоқ тилида эссе ёздим, – дейди 

у. – Унда ёшларнинг бугунги имкониятлари 
ҳақида фикр юритдим. Шунингдек, орзуларим 
ва режаларим билан ўртоқлашдим.

Эсселар махсус ҳакамлар ҳайъатига топ-
ширилди. Улар баҳолангач, 19 май куни 
Ўзбекистон Миллий университе-
тида ғолиб ларни тақдирлаш 
маросими ўтказилади. Унда 
исм-шарифлари эълон 
қилинган уч нафар ғо-
либ талаба респуб-
лика босқичига йўл-
ланма олади. 

Зебо НАМОЗОВА,
                     «ISHONCH»

ҚАЛБ СЎЗЛАРИ ҚОҒОЗГА ТУШГАНДА...

Мирзо Улуғбек номидаги Ўзбекистон Миллий университетида олий таълим муассасалари 
талабалари ўртасида «Янги Ўзбекистонни ўзимиз, ўз қўлимиз билан бунёд этамиз!» шиори 
остидаги республика эсселар танловининг Тошкент шаҳар босқичи бўлиб ўтди.

Эсселар танлови

Спартакиада Фаолият

Кун нафаси
Ўзбекистон Республи-

каси Президенти Шавкат 
 Мирзиёев 16 май куни Турк-
манистон Миллий Кенга-
ши Халқ Маслаҳати раиси 
 Гурбангули Бердимуҳаме-
дов билан телефон орқали 
мулоқот қилди.

* * *
Президент Шавкат 

 Мирзиёев Шанхай ҳамкор-
лик ташкилоти Бош котиби 
Чжан Минни қабул қилди.

* * *
Пойтахтимизда «Декла-

рациялар мулоқоти» халқа-
ро форуми бўлиб ўтмоқда.

* * *
15 май куни Ўзбекистон 

Республикаси Бандлик ва 
меҳнат муносабатлари ва-
зирлиги ҳузуридаги Ташқи 
меҳнат миграцияси агент-
лигининг Истанбул шаҳри-
даги ваколатхонаси фаолия-
тини бошлади.

* * *
10-15 май кунлари Тош-

кент шаҳрида 56-Халқаро 
Менделеев олимпиадаси 
бўлиб ўтди. Унда 16 мамлакат-
дан 100 нафарга яқин ўқувчи 
иштирок этди. Ўзбекистон 
терма жамоаси 1 та олтин, 4 
та кумуш ва 5 та бронза ме-
далини қўлга киритди.

* * *
19-20 май кунлари Тош-

кентдаги «Hilton Tashkent 
City» меҳмонхонасида Шан-
хай ҳамкорлик ташкилотига 
аъзо давлатларнинг туризм 
соҳалари вакиллари ишти-
рокида йиғилиш бўлиб ўта-
ди.

* * *
Ўзбекистон Либерал- 

демократик партияси фрак-
циясининг навбатдаги йиғи-
лишида депутатлар Бош қо-
мусимиз – Конституцияга 
ўзгартириш ва қўшимчалар 
киритиш жараёнини бо-
шлаш таклифи билан чиқди. 

* * *
Қорақалпоғистон Респуб-

ликаси Бўзатов туманидаги 
амфитеатрда «Бўзатов иқти-
дорларни кашф этади!» ши-
ори остида ўтказилган «Ёшлар 
овози» танлови республика 
босқичи ғолибларини тақ-
дирлаш маросими ва якуний 
гала концерти бўлиб ўтди.

Транспорт, йўл ва капитал қурилиш, 
қурилиш индустрияси  ходимлари 
касаба уюшмаси Тошкент шаҳар 

кенгаши корхона, ташкилот ва муасса-
саларда фаолият кўрсатаётган ходим-
лар ўртасида спортнинг шахмат-шашка, 
стол тенниси ҳамда «Алпомиш ва Бар-
чиной тестлари» турлари бўйича «Са-
ломатлик – 2022» спартакиадасини ўт-
казди.

Ишчи-ходимларни турли касб ка-
салликларидан спорт ва соғлом тур-
муш тарзи орқали муҳофаза қилишни 
мақсад қилган мусобақа юқори савия-
 да ўтди. 

Унда Транспорт вазирлиги, «Тошкент 
метрополитени» ДУК, 2-, 5-, 7-автобус са-
ройлари, «Қишлоққурилиш лойиҳа» каби 
бир қатор ташкилотлар ишчи-ходим-
лари фаоллик кўрсатиб, фахрли ўрин-
ларни эгаллашди. 

Хусусан, «Тошкент метрополитени» 
ДУК жамоаси турли спорт турларида ғо-
либ бўлиб, умумжамоа ҳисобида бирин-
чиликни қўлга киритди.

Ўз мухбиримиз

Фарғона шаҳридаги 1-сонли ши-
фохонада ишловчи ҳамшира-
лар ўртасида «Ҳамшира – 2022» 

кўрик-танлови ўтказилди.
Унда ҳар бир бўлимдан қатнашган ҳам-

ширалар уч шарт бўйича беллашиб, билим 
ва иқтидорларини синовдан ўтказишди. 

Иштирокчилар биринчи шартда 
тиббиётга оид назарий, иккинчи шартда 
амалий билимларини намойиш этишди. 
Сўнгги шартда эса бадиий чиқишлар 
орқали истеъдодларини кўрсатишди.

Якуний натижага кўра, барча шарт-
ларни аъло даражада бажарган муассаса-
нинг травматология бўлими ҳамшираси 
Дилнура Раҳмонова 1-ўринга лойиқ деб 
топилди. Реабилитация бўлими ҳамши-
раси Дилафруз Усмонова 2-,  диагностика 
бўлими ҳамшираси Ҳилолахон Холиқова 
эса 3-ўринларни қўлга киритишди.

Танлов ғолибларига эсдалик совға-
лари топширилди.  

Ҳимоятхон СОБИРОВА,
Соғлиқни сақлаш ходимлари 

касаба уюшмаси Фарғона шаҳар 
бирлашган қўмитаси раиси

Яқинда нишонланган Кон-ме-
таллургия саноати ходим-
лари куни муносабати билан 

ҳам 119 нафар ижтимоий ҳимоя-
 га муҳтож пенсионер, 35 нафар 
боқувчисини йўқотган оила ҳоли-
дан хабар олиниб, озиқ-овқат жам-
ланмалари тарқатилди. Шунинг-
дек, 50 нафар комбинат фахрийси 
ҳамда 300 нафар ишчи-ходим 
учун Фарғона, Самарқанд, Бухоро, 
Хива, Тошкент каби юртимиз-
нинг диққатга сазовор жойларига 
 саёҳатлар ташкил этилди.

«Тўйга тўёна» деганларидек, 
байрам арафасида бир қатор ижти-
моий объектлар ҳам фойдаланишга 
топширилди. «Баҳор» меҳмонхона-
сининг қўшимча биноси ҳамда Мис 
эритиш заводи ишчи-ходимларига 
хизмат кўрсатувчи 14-сонли ош-

хона шулар жумласидандир.
Айниқса, «Металлург» марка-

зий стадионида, «Ёшлар» боғида, 
«Болажон» паркида байрам муно-
сабати билан ташкил этилган сайл 
барчага бирдек манзур бўлди.

Шу куни комбинат таркибий 
бўлинмалари ўз павильонларида 
экспонат ва макетлар кўргазмаси 
ҳамда бир қатор спорт турлари 
бўйича мусобақалар ташкил этди.

Шерали КЎЧАРОВ,
«Олмалиқ кон-металлургия 

комбинати» акциядорлик жамияти 
ходимлари касаба уюшмаси маданий-

маърифий ва спорт ишлари бўйича 
етакчи мутахассиси

МЕТРОПОЛИТЕНЧИЛАР 
БИРИНЧИ

Фарғона
вилояти

Ким билимли 
ва чаққон?

Кўрик-танлов

ХАЙРЛИ ИШЛАР БАРДАВОМ

Турли байрам саналари 
муносабати билан Ол-
малиқ кон-металлургия 
комбинати раҳбарияти 
ҳамда комбинат ходим-
лари касаба уюшмаси 
кенгаши томонидан 
хайрли ишлар амалга 
оширилиши анъанага 
айланган.

Тошкент
шаҳри Касаба уюшма аралашгач...

ЮЛИЯГА НАФАҚА ТЎЛАНАДИ
Ўзбекистон касаба уюшмалари Федерациясига 

Юлия Матвеева меҳнат муносабатларида ҳақ-ҳуқуқи бузилгани 
юзасидан мурожаат қилди.

Гап шундаки, Ю.Матве-
ева Мирзо Улуғбек тумани-
даги «Diplomаt International 

School» мактабида рус тили ва 
адабиёт фани ўқитувчиси вази-
фасида фаолият юритган. Яшно-
бод тумани тиббиёт бирлашма-
сининг меҳнатга лаёқатсизлик 
варақаси асосида 2021 йил-
нинг 30 апрелидан шу йилнинг 
2 сентябрига қадар ҳомила-
дорлик таътилида бўлган. Аммо 
«Diplomаt International School» 
мактаби раҳбарияти молиявий 

аҳволи яхши эмаслигини рўкач 
қилиб, унга ҳомиладорлик бўйи-
 ча нафақа пулларини тўлаб бер-
маган. Ваҳоланки, бу – Меҳнат 
кодексининг 233-моддаси ҳамда 
2002 йил 8 майдаги 1136-сонли 
«Давлат ижтимоий суғуртаси 
бўйича нафақаларни тайинлаш 
ва тўлаш тартиби тўғрисида»ги 
низомнинг 40-43-бандларига 
мутлақо зид.

Ўзбекистон касаба уюшма-
лари Федерацияси Ю.Матвеева-
нинг манфаатини кўзлаб Фуқа-

ролик ишлари бўйича Мирзо 
Улуғбек туманлараро судига 
даъво аризаси киритди.

Суднинг ҳал қилув қарори 
билан «Diplomаt International 
School» мактабидан Ю.Матвеева 
фойдасига 16 миллион 525 минг 
сўм нафақа ҳамда 1 миллион 
сўм маънавий зарар пули унди-
риш тайинланди.

Наргиза АСАДОВА,
Ўзбекистон касаба уюшмалари 

Федерацияси меҳнат ҳуқуқ 
инспектори

Табиийки, бу борадаги эзгу саъй-ҳара-
катлар ўз самарасини берди. Бултур 
ёзда 930 нафар ишчи-ходимга ма-

даний дам олишлари учун бепул чипта-
лар, 20 нафарига эса «Чимён» оромгоҳида 
 кўнгилли ҳордиқ чиқаришлари учун имти-
ёзли йўлланмалар берилди, бир гуруҳи Са-
марқанд, Бухоро, Шаҳрисабз ва Хива син-
гари кўҳна шаҳарларга саёҳатга юборилди. 

Ҳисобот даврида касаба уюшма қў-
митасига мурожаат қилган аъзолардан  
аксариятининг мурожаати ижобий ҳал 

этилди. Жумладан, 267 нафари моддий 
ёрдам олган бўлса, 17 нафари ижтимоий 
суғурта ҳисобидан ажратилган имти-
ёзли йўлланма асосида республикамиз-
даги сиҳатгоҳларда саломатлигини  му-
стаҳкамлади. 12 нафарининг оила аъ-
золари ҳам худди шундай имкониятдан 
баҳраманд бўлдилар. 

Ўз навбатида, институт касаба уюш-
маси аъзоларининг жажжи фарзандлари 
ҳам эътибордан четда қолмади. Улар Янги 
йил байрами муносабати билан пойтахти-

миздаги маданият ва санъат саройларида 
ўтказилган шодиёналарни бепул томоша 
қилдилар. Тўрт нафар кичкинтой эса ёзги 
таътил пайти болалар оромгоҳида имти-
ёзли равишда соғломлаштирилди. Улар-
нинг бир қанча тенгқурларига Халқаро 
болаларни ҳимоя қилиш куни муносабати 
билан бепул дарсликлар ва ўқув қурол-
лари жамланмаси ҳадя қилинди.

Яна бир гап. Институтда байрамлар 
сабабли жамоа аҳлига хушкайфият ула-
шиш одат тусига кирган. Бу хайрли анъ-
ана ўтган йили ҳам изчил давом этти-
рилди. Чунончи, Ватан ҳимоячилари 
куни муносабати билан захирадаги 14 
нафар собиқ ҳарбий ходим, Халқаро хо-
тин-қизлар кунида ўқитувчи-профессор 
ва ишчи-ходим сифатида фаолият юри-
таётган 180 нафар аёл, Устоз ва мураб-
бийлар куни шарафига ташкил этилган 
тадбирда соҳанинг 120 нафар вакили 
мукофот пули ва эсдалик совғалари би-
лан рағбатлантирилди. Наврўз байрами 
кезлари 24 нафар ишчи-ходимга «Тур-
кистон» санъат  саройида бўлган тад-
бирда қатнашиш учун бепул чипталар 
тарқатилди. Хотира ва қадрлаш кунида 
Иккинчи жаҳон ва афғон урушларида 
қатнаш ган, фронт ортида меҳнат қил-
ган 19 нафар фахрийга совға-саломлар 
улашилди. Шунингдек, коронавирус ту-
файли вафот этган ходимнинг оиласи 
моддий жиҳатдан қўллаб-қувватланди.

Жамоа шартномасида меҳнатни муҳо-
фаза қилиш, техника ва ёнғин хавфсизлиги 
масалалари ҳам алоҳида назарда тутилган. 
Шунга кўра, ходимлар имкон қадар махсус 
кийим-бош ва иш қуроллари билан таъ-
минланмоқда. Ўз навбатида, бу ишларга 
масъул бўлган шахсларнинг малакалари 
ошириб борилмоқда. 

Раъно МАҲКАМОВА,
«ISHONCH» 

Жамоа шартномаси амалда

Тошкент педиатрия тиббиёт институти касаба уюшмасининг 2021 йилги 
жамоа шартномасида белгиланган вазифалар ижросига бағишланган 
ҳисобот йиғилиши бўлиб ўтди. Унда сўзга чиққанларнинг таъкидлашла-
рича, 1891 нафар аъзога эга ушбу ташкилот айни йўналишда муассаса 
ректорати билан ҳамкорликда иш олиб борган. Асосий эътиборни иш-
чи-ходимларни моддий-маънавий жиҳатдан қўллаб-қувватлашга, соғ-
лиқларини тиклашлари ҳамда уларнинг оила аъзолари ҳам бундай 
имтиёзлардан фойдаланишлари учун имкониятлар яратишга қаратган. 

эътибор ва рағбатда 
ҳикмат кўп!

Ўқитувчи амалий ёр-
дам сўраб касаба уюш-
маларига мурожаат 

қилди. Касаба уюшмалари  
иш судда кўриб чиқилиши 
тарафдори бўлди ва Фуқа-
ролик ишлари бўйича Якка-
боғ тумани судида кўрилди. 
Натижада, Норбиби Мир-
заевага  жавобгар Яккабоғ 
тумани 2-касб-ҳунар мак-
таби, қўшимча жавобгарлар 
– Қашқадарё вилояти касбий 
таълимни ривожлантириш 
ва мувофиқлаштириш ҳуду-
дий бошқармаси ҳамда Ви-
лоят молия бош бошқармаси 
ҳисобидан солидар тартибда 
4 147 486 сўм миқдоридаги 
қарздорлик ундирилди. Шу-
нингдек, суд жавобгарларга 
бир миллион сўм маънавий 
зарар тўлаш мажбуриятини 
ҳам юклади.

Яна бир мурожаат ечи-
мига тўхталамиз. Яккабоғ ту-
манидаги 46-умумтаълим 
мактабида боғбон бўлиб 
ишлайдиган Нажмиддин Аб-
дуллаев касаба уюшмала-
рига мурожаат қилиб, фар-
занди беморлиги учун ёрдам 
сўради.

Таълим ва фан ходимлари 
касаба уюшмаси Яккабоғ ту-
мани кенгаши раиси Али-
шер Хонназаров ариза му-
аллифига учрашиб, кўнглини 
кўтарди. Туман кенгаши то-
монидан Н. Абдуллаевга до-
ри-дармон харажатларига 
ҳарна ёрдам бўлиши учун 
энг кам иш ҳақининг уч ба-
равари миқдорида моддий 
ёрдам ажратилди.

Яқинда касаба уюшма фа-
оллари 60 нафар ётиб қол-
ган ва ногирон педагог ҳоли-
дан хабар олиб, уларга озиқ-
овқат жамланмалари тақдим 
этишди. Тумандаги 102 та 
умумий ўрта таълим мак-
табининг 96 тасида ёшлар 
етакчиси фаолият олиб бор-
ган ва штат бирлиги қисқар-
гани учун улар ўз вазифаси-
дан озод қилинганди. Касаба 
уюшмалари ишдан бўшаган 
етакчиларнинг бандлигини 
таъминлаш жараёнларида 
ҳам фаол қатнашди. Унга 
кўра, 91 нафар собиқ етакчи 
ишга жойлашди. 3 нафари 
ҳомиладорлик таътилида 
экани, икки нафарининг эса 
мутахассислиги тўғри келма-
гани аниқланди.

Акмал АБДИЕВ, 
«ISHONCH» 

Қашқадарё
вилояти

Норбиби Мирзаева Як-
кабоғ саноат ва хиз-
мат кўрсатиш колле-
жида физика фанидан 
дарс бериш жараёнида 
меҳнат қобилиятини 
йўқотди. Унга меҳнат ва-
зифасини бажариш би-
лан боғлиқ ҳолда жа-
роҳатланиши туфайли 
касб касаллиги бўйича 
зарар тўлови 2020 йил-
нинг июнь ойигача тўлаб 
келинди. Коллеж фаоли-
яти тўхтагач нафақа ҳам 
тўхтади.

Фаолликка
 ундайди

«Карлик ёнғоқ» дея ном олган бу кўчатнинг ўзига 
хослиги шуки, йўғонлашиб кетиб, катта жойни эгал-
ламайди, бўйи паст бўлса ҳам ғуж-ғуж мева беради. 
Уруғидан экиб, маҳаллий бозорга 
кўчат ҳолатида олиб чиқиб, ях-
шигина даромад олаётган отахо-
нимизнинг ноёб паррандаларга 
ҳам қизиқиши баланд экан. Ҳов-
лининг бир четидаги катакда тур-
ли-туман паррандалар боқилаёт-
ганининг гувоҳи бўлдик. 

– Шу тўрт сотих еримиз оила 
аъзоларимни бемалол боқади, 
– дейди Муҳаммадвали ота. – 
Экин-тикин, паррандаю дарран-
дамдан сотганимда йилига қирқ 
миллион сўм даромад оламан. 
Болаларимга ҳам болалигидан 
ерни боқсанг, ер сени боқади 
деган қоидани сингдириб кела-
ман ва меҳнатга бўйни ёр қилиб 
ўстирганим учун ҳам бугун улар 
қўлимдан ишимни олишди. 

Наманган вилояти Маҳалла ва нуронийларни 
қўллаб-қувватлаш бошқармаси томонидан омма-
вий ахборот воситалари ходимлари ва блогерлар 
учун Уйчи туманига уюштирилган пресс-турда 
Муҳаммадвали ота сингари ўзини ўзи банд қилиб, 
меҳнатидан барака топаётган кўплаб оилалар би-
лан яқиндан танишар эканмиз, уларнинг юз-кў-
зида, сўзида меҳнатидан нолиш аломатларини 
сезмадик. Сабаби – ер билан тиллашган, ғайратли 
киши ҳеч замон кам бўлмайди, аксинча, меҳнати 

орқали ҳаётини янада яхшилайверади. 
 Бунга туманнинг «Ҳожиобод» маҳалласида 

яшовчи Элдар Консеровнинг ҳаёти ҳам мисол бўла 
олади. У узоқ йиллардан буён 
асаларичилик билан шуғулланиб 
келади. Ҳозирда уч юздан ортиқ 
шогирдлари бор. Унинг экологик 
тоза, шифобахш асали нафақат 
туманда, балки вилоятда ҳам ном 
қозонган. Ота касбини давом эт-
тириб келаётган бу оила ҳар йили 
75 миллион сўмдан ортиқ даро-
мад олади.

 «Ҳожиобод»дан «Хўжаобод» 
сари отландик. Ушбу маҳаллада 
яшовчи Илҳомжон Тўхтамир-
заев ўз хонадонини кичик кулол-
чилик корхонасига айлантириб, 
маҳалласидаги ишсиз хотин-қиз-
ларни иш билан таъминлаганига 
гувоҳ бўлдик. Асосан қўл меҳнати 
орқали яратилаётган чинни бу-
юмларга миллий нақшлар билан 

жило бераётган опа-сингилларимизнинг ижодкор-
лиги кўпчиликнинг эътиборини тортди. 

Ҳозирда ушбу кулолчилик цехида 20 турдаги 
чинни идишлар ишлаб чиқарилаётган бўлиб, маҳсу-
лотлар маҳаллий бозордан ортиб, қўшни Қирғизис-
тонга ҳам экспорт қилинмоқда. 

 Эътироф этишга арзийдиган яна бир намунали 
оилалардан бири – «Ёркатай» маҳалласидаги Бол-
табоевлар хонадонидир. Хонадон эгалари иссиқхо-
нада помидор ва цитрус мевалар етиштириш асно-

сида чорвачилик билан 
ҳам шуғулланаётгани 
таҳсинга лойиқ. 

– Бугун уй-
чиликлар то-
морқа бо-
бида вило-
ятда намуна 
бўлмоқда , 
–  дейди 
Н а м а н -
ган вило-
яти Маҳалла 
ва нуро-
н и й л а р н и 
қўллаб-қув-
ватлаш бош-
қармаси бош-
лиғи Аҳмаджон 
 Аълохўжаев. – Са-
баби – улар деҳқончи-
лик ва боғдорчиликнинг 
ҳадисини олган. Келгусида вило-
ятнинг бошқа туманларида ҳам бу каби тажри-
баларни оммалаштириш орқали аҳоли турмуш 
шароитининг янада фаровон бўлишига замин 
яратиш ниятидамиз. 

Шунингдек, пресс-турда туман маҳал-
лаларидаги кам таъминланган ва эҳти-
ёжманд оилаларни қўллаб-қувват-
лаш, «Аёллар дафтари»да турувчи 
опа-сингилларимизни иш билан 
таъминлаш ҳамда ҳудудларда 
янги иш ўринларини яратиш 
юзасидан олиб борилаётган 
ишлар билан ҳам таништи-
рилди. «Навоий» маҳалласи 
ҳудудидаги «Dilim home 
textile» кичик корхона-
сида ишловчи 25 нафар 
хотин-қиз «Аёллар 
дафтари» рўйхатида 
турганлардан. Ҳо-
зирда бу ерда эр-
каклар кийим-
лари тикилиб, 
маҳаллий бо-
зорга чиқа-
рилмоқда.

Китобсиз келажак йўқ

Наманган
вилояти

Муҳаммадвали Отақўзиев Уйчи туманидаги «Соку» маҳалласида яшайди. Отахоннинг 
тўрт сотихли ҳовлисида йўқ нарсанинг ўзи йўқ. Мевали дарахтлар, полиз экинлари ҳов-
лида барқ уриб турибди. Айниқса, ҳовлисида аскарлардек саф тортиб турган ғаройиб 
ёнғоқнинг янги нави кўрган кишининг эътиборини тортмай қўймайди.

ҳар сотих ердан
10 МИЛЛИОН 

сўмдан даромад

Бандлик

 «НАВОИй» МАҲАл-
лАСИ ҲУДУДИДАГИ 
«Dilim home textile» 
КИЧИК КОРхОНАСИДА 
ИШлОВЧИ 25 НАФАР хО-
ТИН-қИЗ «АёллАР ДАФ-
ТАРИ» РЎйхАТИДА ТУР-
ГАНлАРДАН. ҲОЗИРДА 
БУ ЕРДА ЭРКАКлАР 
КИйИМлАРИ ТИКИлИБ, 
МАҲАллИй БОЗОРГА 
ЧИқАРИлМОқДА.

Орзугул 
РУСТАМОВА,
«ISHONCH»

Саъй-ҳаракатлар самараси Малака оширилмоқда

Улуғ кашфиётдан 
кенг фойдаланилмоқда

Бугунги кунда касаба уюш-
малари тизимидаги сана-
торийлар кутубхоналарида 
нафақат китоблар, балки 
ахборот, электрон нашр-
лар ва ҳужжатлар билан 
ишлаш, кутубхона ишини 
электрон кўринишда олиб 
бориш борасида ҳам қатор 
ишлар амалга ошириляпти.  
Барчаси турли адабиётлар 
ва бадиий китоблар билан 
бойитилиб борилмоқда. 
Янги китоблар кўргазма-
сини ташкил этиш одат ту-
сига айланган. 

Кутубхоналар учун глобаллашув 
даврида электрон ахборот, элек-
трон кутубхона ресурсларидан 

кенг фойдаланиш мақсадида Алишер 
Навоий номидаги Ўзбекистон Мил-
лий кутубхонаси, шунингдек, рес-
публикамиздаги бошқа йирик ахбо-
рот-кутубхона муассасалари билан 
интернет орқали боғланиш ҳамда 

яқиндан ҳамкорлик қилиш яхши 
йўлга қўйилган. 

Китоб – инсоният яратган энг улуғ 
кашфиёт. Санаторийларда мана шу 
улуғ кашфиётдан самарали фойдала-
нилмоқда.

Абдуваҳоб ТОЖИЕВ,
«Чинобод» санаторийси  «маънавият 
ва маърифат» кенгаши масъул котиби 

«Ishonch» газетасининг 2022 йил 15 март-
даги 33-сонида чоп этилган «Ҳаммаси 
«хўжакўрсин»гами?» сарлавҳали мақо-
лага Уй-жой коммунал хизмат кўрсатиш 
вазирлигидан қуйидагича жавоб келди:

Мақолада Самарқанд вилояти Қўшработ 
туманида Осиё тараққиёт банки буюртма-
сини амалга ошириш доирасида сув қувурла-
рини тортиш ишлари суст бораётгани юза-
сидан шикоят қилинган. «Қоратош» МФЙда 
қазилган чуқурларга етказилган полиэтилен 
қувурлар сифатсиз, шунингдек, номига кўмилиб кетилаётгани ҳақида 
фикр юритилган.

Юқоридагилардан келиб чиққан ҳолда, таҳририятга мақолада келтирил-
ган ҳолатларга мутахассислар томонидан муносабат билдиришда кўмак бериш 
сўралади.

Эслатма: Ўзбекистон Республикаси Президентининг 2020 йил 9 сентябр-
даги ПФ-6074-сон фармонига асосан «Ўзсувтаъминот» АЖ вазирлик таркибида 
 мустақил ҳолда фаолият юритиб келмоқда.

Уй-жой коммунал хизмат кўрсатиш
вазири ўринбосари      К.Турсунов

* * * 
Мазкур мақолага «Ўзсувтаъминот» АЖ қуйидагича муносабат билдирди: 

Бугунги кунда Қўшработ тумани «Қоратош» маҳалласида ичимлик суви тар-
моқлари тортилмоқда. Қурилиш ишлари якунига етгач, тегишли ташкилотлар-
нинг хулосаларидан сўнг «Самарқанд сув таъминоти» МЧЖ лойиҳага доир маълу-
мот беришини маълум қиламиз.

«Ўзсувтаъминот» акциядорлик
жамияти бошқарув раисининг
биринчи ўринбосари     Т.Ҳайдаров

«Ishonch» газетасининг шу 
йил 16 апрелдаги 48-со-
нида чоп этилган «Бердақ 
эсдалиги қошида нега су-
ратга тушиш мумкин эмас?» 
сарлавҳали мақолага Қо-
рақалпоғистон Республикаси 
Жўқорғи Кенгеси қуйидагича 
муносабат билдирди:

Барчангизга маълум, Қорақал-
поғистон Республикаси Жўқорғи 
Кенгеси олий давлат вакиллик ор-
гани бўлиб, қонун чиқарувчи ҳоки-
мият ҳисобланади. Шунинг учун 
Жўқорғи Кенгес биноси ва унинг 
ҳудуди ишонч  ли муҳофаза қили-
ниши зарур.

Бу Ўзбекистон Республикаси Вазирлар Маҳкамасининг 2019 йил 21 ноябр-
даги «Ўзбекистон Республикаси Миллий гвардияси қўриқлаш бош бошқармаси 
бўлинмалари томонидан муҳофаза қилинадиган объектлар рўйхатини тас-
диқлаш тўғрисида»ги қарорида белгиланган.

Шунингдек, Қорақалпоғистон Республикаси Жўқорғи Кенгеси ва Қорақалпоғис-
тон Республикаси Қўриқлаш бошқармаси ўртасида тузилган «Қорақалпоғистон 
Республикаси Жўқорғи Кенгеси биносига кириш-чиқишни ташкил этишга оид 
йўриқномасида Жўқорғи Кенгес биноси ва унинг ҳудуди қўриқлаш хизмати томо-
нидан қўриқланади. Объект ва унинг ҳудудига мобиль телефон, аудио, фото ва 
видео тасвирга олиш воситалари, электрон маълумот ташувчи ва узатувчи 
ускуналар олиб кириш, расмга олиш фақатгина объектдаги масъул раҳбарлар-
нинг рухсати билан амалга оширилади, деб кўрсатилган. 

Шундан келиб чиқиб, Бердақ бобомизнинг ҳайкали Жўқорғи Кенгес ҳудудида 
ва иншоотнинг олдига яқин жойлашгани туфайли, Жўқорғи Кенгеснинг масъул 
раҳбарларига мурожаат этилади.

Бу Бердақ бобомизнинг ҳайкали олдида расмга тушишни, бобомизнинг 
улуғлигига бош эгиб, ҳурмат бажо келтиришни чеклаб қўйишни англатмайди. 

Бердақ бобомизнинг таваллуд кунлари унинг ҳайкали пойига гулчамбарлар 
қўйиш билан бирга, бошқа тадбирлар ҳам амалга оширилиб келинмоқда.

Шуни ҳам алоҳида таъкидлаб ўтишимиз жоиз, Жўқорғи Кенгесда давлат 
миқёсидаги масалалар ҳал қилинади. Хизмат доирасида кўплаб чет эллик меҳ-
монлар ҳам ташриф буюради. Шунинг учун бу жойда тартиб-интизом ўрна-
тиш, тозаликни сақлаш мақсадга мувофиқ. Агарда бу ерда тартиб-интизом ўр-
натилмаса, оммавий тадбирлар, тўй сайиллари ва бошқа тадбирлар вақтида 
аҳоли кўп йиғилиб, иншоот олдидаги майдонга чиқинди ташлаб кетилиши, ҳай-
кал атрофига ва ўсимликларга зиён етишини унутмаслигимиз зарур.

Қорақалпоғистон Республикаси
Жўқорғи Кенгесининг Ижтимоий-маданий ривожланиш, 
ёшлар сиёсати ва жамоат бирлашмалари масалалари 
қўмитаси раиси      Д.Қурбаниязов

«Ishonch»га
жавоб берадилар

«Ishonch» газетасининг 2022 йил 3 мартдаги 27-сонида «Чеккадагининг чекига ҳеч 
нарса тушмайдими?» сарлавҳали мақола эълон қилиниб, унда Риштон тумани, 
«Чекжалаер» МФЙ, Гулистон 1-кўчасидаги муаммолар хусусида сўз борган.
Мақолага Риштон тумани ҳокимлиги қуйидагича муносабат билдирди:

Мақолада кўтарилган муаммолар туман ҳокимининг қурилиш масалалари бўйича 
ўринбосари, Халқ қабулхонаси бошлиғи, электр, сувоқова корхонаси мутахассислари 
ҳамда ушбу ҳудуддаги 25 нафар муаллиф ва бошқа фуқаролар иштирокида кўриб чиқи-
либ қуйидагилар маълум қилинади:

Мақолада «Чекжалаер» МФЙ ҳудудидаги «ички йўлларга қиш мавсумида кириб бўл-
маслиги ва лойга ботиб қолиш ҳеч гап эмаслиги ёритилган бўлиб, 2021 йил манзилли 
давлат дастури доирасида 7 та кўчада жами 2,86 км., шундан 2,0 км. шағаллаштириш, 
0,9 км. асфальтлаштириш ишлари ҳамда 4,0 км. узунликдаги боғловчи йўлни таъмир-
лаш ишлари амалга оширилган.

Туман ҳокимининг 2021 йил 3 майдаги «Риштон тумани «Чекжалаер» маҳалла фуқа-
ролар йиғини бино иншоотларни давлат хусусий шериклик асосида тадбиркор Шерма-
тов Абдурашид томонидан қайта қуриб, «Чекжалаер» МФЙ маъмурий биноси ҳамда 
савдо ва маиший хизмат кўрсатиш биноси сифатида фойдаланиш учун рухсат бериш 
тўғрисида»ги 650-сонли қарорига асосан МФЙ биноси қурилиши бошланган вақтда ҳу-
дуд аҳолиси томонидан норозичилик юзага келиб, МФЙ биносини аҳоли ўз маблағлари 
ҳисобидан қуриб олиш истагини билдиришган ва ҳозирги кунда аҳоли истакларига кўра 
қурилиш ишлари олиб борилмоқда.

Ҳудудларда ичимлик суви, электр тармоқлари тортиш, ички йўлларни жорий таъ-
мирлаш ишлари давлат дастурлари томонидан олиб борилиши белгиланганлиги са-
бабли ичимлик суви таъминотини яхшилаш ишлари 2024 йил манзилли давлат дасту-
рига киритилган бўлиб, унга кўра 14,0 км. тармоқ тортилиши белгиланган. Шу билан 
бирга 2022 йилда 2 дона трансформатор пункти ва 150 дона темир бетон устун ўр-
натиш ишлари амалга оширилади.

Бундан ташқари, суҳбат давомида фуқароларга Ўзбекистон Республикаси Президен-
тининг 2021 йил 22 сентябрдаги «Очиқ бюджет» ахборот портали орқали жамоатчи-
лик фикри асосида шаклланган тадбирларни молиялаштиришни 
янада кенгайтириш чора-тадбирлари тўғрисида»ги 
қарорига асосан ҳудуддаги амалга оширилиши мумкин бўлган 
лойиҳаларни «Очиқ бюджет» ахборот порталига жойлаб, 
жамоатчилик фикри асосида амалга ошириш бўйича 
тушунчалар берилди.

Риштон тумани ҳокими       С.Солиев

МАНЗИЛЛИ 
ДАВЛАТ 

ДАСТУРИГА 
КИРИТИЛГАН

 ҚОРАТОШЛИКЛАР 
МУАММОСИ ҲАЛ 
ЭТИЛАДИ(МИ?) 

ЯҚИН КЕЛАЖАКДА 
БЎЛАДИ

«Ishonch» газетасининг 2022 йил 
16 апрелдаги 48-сонида «Хо-
размда нега санъат техникуми 
йўқ?» сарлавҳали мақола эълон 
қилинган эди.
Унга Маданият вазирлиги қуйи-
дагича муносабат билдирди:

Бугунги кунда вазирлик томонидан 
«Маданият ва санъат соҳасида юқори 
малакали кадрлар тайёрлаш тизи-
мини тубдан такомиллаштириш, ил-
мий тадқиқотларни янада ривожлан-
тиришга доир қўшимча чора-тадбир-
лар тўғрисида» қарор лойиҳаси ишлаб 
чиқилди.

Мазкур қарор лойиҳасида ҳудуд-
ларда мусиқа ва санъат коллежлари 
ҳамда техникумларини ташкил этиш 
масаласи ҳам назарда тутилган. 

Лойиҳада тегишли манфаатдор 
вазирлик ва идоралар томонидан бе-
рилган хулоса ва таклифлардан келиб 
чиққан ҳолда коллеж ва
техникумлар ташкил этиш 
режалаштирилган.

Маданият вазирининг
биринчи ўринбосари
Б.Аҳмедов

«Ishonch» газетасининг 2022 йил 19 апрелдаги 49-сонида чоп этилган
«Мактаб қурилишига жой йўқ(ми)?» сарлавҳали мақолага Халқ таълими вазирлигининг 
муносабати қуйидагича бўлди:

Фарғона вилояти Учкўприк туманидаги 53-сонли умумтаълим мактаби 1972 йилда 180 ўқувчи ўрнига 
мўлжаллаб қурилган бўлиб, (1972 йилда собиқ 22-мактаб филиали сифатида 180 ўқувчига мўлжаллаб қу-
рилган. Туман ҳокимининг қарорига асосан 2019 йилда мактаб мақоми берилган) бугунги кунда 350 нафар 
ўқувчи 1.9 навбат (смена)да таълим-тарбия олиб келмоқда. 2020 йил маҳаллий бюджет маблағлари ҳисо-
бидан 107 миллион сўм маблағ ажратилиб, муассасанинг иссиқлик тизими таъмирланган, бино томи, эшик 
ҳамда дераза ромлари алмаштирилган.

Ўзбекистон Республикаси Президентининг «2022-2024 йилларда Ўзбекистон Республикасининг ижти-
моий ва ишлаб чиқариш инфратузилмасини ривожлантириш чора-тадбирлари тўғрисида»ги қарорига 
мувофиқ 2022 йилги Инвестиция дастури доирасида қурилиш-таъмирлаш ишлари амалга ошириладиган 
умумтаълим мактабларининг рўйхати тасдиқланган.

Мазкур қарорга асосан Фарғона вилоятига ажратилган маблағлар доирасида жами 26 та мактабда қу-
рилиш-таъмирлаш (2 та янги қурилиш. 10 та реконструкция ва 4 та мукаммал таъмирлаш) ишларини 
амалга ошириш кўзда тутилган.

Учкўприк туманидаги 41-сонли умумтаълим мактабининг мавжуд 220 ўринли ўқув биносини таъмир-
лаш ҳамда қўшимча 220 ўринли ўқув биноси қуриш, 53-сонли умумтаълим мактабининг 220 ўринли ўқув 
биносини таъмирлаш ва қўшимча 180 нафар ўринли ўқув биноси қуриш учун вилоят ҳокимлиги ҳузуридаги 
«Ягона буюртмачи хизмати» инжиниринг компанияси буюртмачи этҳиб белгиланган.

Бугунги кунда ушбу умумтаълим мактабларида қурилиш-тиклаш ишлари Фарғона вилояти ҳокимлиги 
ҳузуридаги «Ягона буюртмачи хизмати» инжиниринг компанияси томонидан амалга
оширилаётганини инобатга олиб, Фарғона вилояти ҳокимиятига мурожаат қилишингиз 
мақсадга мувофиқлигини маълум қиламиз.

Халқ таълими вазири ўринбосари     И.Жўраев

ТАҲРИРИяТДАн: Биз таҳририятга йўлланган жа-
вобларни ўз ҳолича эълон қиляпмиз. Аммо, ростини айт-

ганда, улардан кўнглимиз тўлди, деб айта олмаймиз. Му-
аммолар ечим топармикан, буни ҳам аниқ айтиш қийин. 

Мутасадди идораларда уларга жонкуярлик билан ёндашилма-
ганлиги яққол бўй кўрсатиб турибди.
Бироқ, биз мавзуга яна қайтамиз...

ҲОКИМИЯТГА
МУРОЖААТ ҚИЛИНГ

СУРАТГА ТУШИШ МУМКИН, 

ФАҚАТ...

КЎЗГУ: Ижодий изланишга ундайди

Нега-
дир, шу кун-

ларда мак-
табдаги ўқитувчи-

ларимни эслагим келди. 
Ҳаёт ўз ҳукмини ўтказяпти, 

яқинларимнинг кўпчилиги бугун 
йўқ. Начора, дунёдан ўтганларига Ал-

лоҳдан раҳмат, борларининг умрларига 
 зиёдалик сўрайман.

...Ҳақиқий муаллимлар барибир бошқача 
бўлишади. Қалбингизни тушунади, кўча-куйда, 
тўй-маъракада, қўйингки, қаерда учрашманг, 
сизни кечириб, авайлаб, ҳурматлаб муомала қи-
лишади. Ҳеч қачон одамийлик чегарасидан чиқ-
майди. Шундай табаррук инсонларни эсламай 
бўларканми? Дарвоқе, устозларим юрагимнинг 
тўридаги энг яқин инсонларимдир... 

* * * 
Энг фидойи устозларимдан бири – она тили 

ўқитувчимиз, раҳматли Абдувоҳид Тошпўлатов 
эди. Мен тўртинчи синфга ўтганимда устоз олт-
мишни қоралаб қўйганди. Тошпўлатовнинг муал-
лим сифатида қанчалар меҳрли, камтар ва комил 
бўлганини кеч англадим. Тўғрироғи, устознинг 
сабоқлари ҳақида кечроқ ўйлай бошладим.

Кунларнинг бирида у киши «Нима учун дарс-
ликнинг муқовасига ўзбек тили деб ёзилган бўл-
са-да, биз худди шу фандан тутган дафтар муқо-
васига она тили дея ёзамиз?», деган савол берди 
биз – ўқувчиларга.

Ҳамма жим. Синфимиздаги аълочи ўқувчи-
ларни бирма-бир турғазиб сўради, аммо жўяли 
жавоб ололмади. Стулига ўтириб афсусланди. 
Сўнг ўзининг саволига ўзи жавоб берди: «Эши-
тиб, қулоқларингга қуйиб олинглар. Биз ўзбек 
бўлганимиз учун ҳам дарслигимизнинг юзига ўз-
бек тили, дея ёзилган, онадан туғилганимиздан 
бошлаб ўз тилимизда, яъни ўзбек тилида гапира 
бошлаймиз, тушунарлими, мусичалар...», деди.

Сўнг синфдошларимиздан бири Норбек Очи-
ловга ўгирилиб, баланд овозда «Кеча уйга берил-
ган вазифанинг жавобини кўрсат» деди.

 Синфдошимиз ерга қаради. Гап-сўз йўқ. 
 – Сенга айтаяпман, вазифани кўрсат...
 Устоз Норбекнинг қулоқ-чаккасига шапалоқ 

туширмоқчи бўлди-ю мувозанатни йўқотиб, би-
ринчи қатордаги партанинг бурчагига қорни би-
лан урилди. Инграб юборди. Оғриқдан ерга ўтириб 

қолди. 
Р а н г -

рўйи қизариб 
кетди. Сўнг пи-

чирлади: «...Падарига 
лаънат!.. Пахта терасан!.. 

Оч-наҳор мактабга келасан... 
Мактабда эса мана булар?..».

Мен биринчи партада ўтирардим. 
Устознинг кўзи ёшланганини кўрдим...
Орадан бир ҳафта ўтар-ўтмас устознинг мак-

табни бутунлай ташлаб кетганини эшитдим. Бил-
мадим, пенсияга чиқдими ёки биз, ўқувчилардан 
кўнгли тўлмаганми?.. Хуллас, бу самимий ва тоза-
дил инсондан қайта сабоқ олиш насиб қилмади. 

* * * 
Хотирамда ўчмас из қолдирган олийжаноб 

устозларимиздан яна бири рус тили ўқитувчи-
миз Абдураззоқ Пиримов эди. Содда, аммо жуда 
қаттиққўл ўқитувчи сифатида ном чиқарган устоз 
дангаса, тўполончи, «иккичи» ўқувчиларнинг 
«думини қайириб» оларди. Тўққизинчи синфга 
биринчи бор қадам қўйган кунимиз, яъни 1982 
йил 1 сентябрда шундай улуғ инсонни жуда қат-
тиқ хафа қилганим учун ҳалигача ўзимни кечи-
ролмайман. Бир синфдошимиз билан биринчи 
партадан жой талашиб, эҳтиётсизликдан устозни 
туртиб юборганман. У киши синфхона бурчаги-
даги катта голланд печкасига боши билан бо-
риб урилган эди. Шу-шу Пиримов домла мендан 
тўққизинчи ва ўнинчи синфларда бирор марта 
дарс сўрамасдан журналга фақт «4» қўйиб кела-
верди. Ўнинчини битираётганимизда рус тили-
дан имтиҳонга кирдим:

– Мактабни битириб институтга борасанми? – 
деб сўради.

– Ҳа, Тошкентга бораман, – дедим қўрқув ва 
ҳадик билан. 

Устоз бошқа ҳеч нарса сўрамасдан «5» қўйиб 
синфдан чиқариб юборди. Бағрикенгликни қа-
ранг... 

Янглишмасам, ҳозирда марҳум устозимни 
охирги бор 1987 йил қишда кўрган эдим. Икка-
ламиз кутилмаганда туман марказида дуч келиб 
қолдик. Мен салом бериб ўтиб кетмоқчи эдим, 
Пиримов қўлларимни қаттиқ сиқиб сўради:

– Тошкентга ўқишга кирибсан, ростми?
– Ҳа, устоз. 
– Болам, энди ўжарлик қилмай яхши ўқигин. 

Ота-онангни қийнама. 
Шу гаплари учун устозга меҳрим янада ошди, 

яхши кўриб кетдим...
Ўйлаб кўрсам, ўша пайтда ҳам ўжарлигимга бо-

риб, устозга раҳмат демаган эканман. Кейинчалик 
Пиримовнинг меҳридарёлиги, ҳалол ва кечиримли 
инсон эканини тушуниб етдим. Баъзан, ўй босганда 
шундай ўқитувчилардан сабоқ олганимдан, аксига 
олиб уларнинг ҳурматини вақтида жойига қўя бил-
маганимдан, бундай устоз ларни энди чироқ ёқиб 
ҳам тополмаслигимдан афсусланаман, ўкинаман, 
ўпкам тўлиб кетади...

* * * 
Менга нафақат мактаб, балки ҳаётий са-

боқларни ҳам ўргатган устозларимдан яна бири 
– мактабимиз директори ҳамда математика ўқи-
тувчиси Ўктам Саидвалиев эди. У киши пенсияга 
чиққандан кейин оғир касалликка чалинди. Кўп 
даволанди. Аммо... Давоси йўқ хасталик устози-
мизни 67 ёшида орамиздан олиб кетди. Қабрис-
тонгача тобутининг бир учидан кўтариб бордим. 

 Раҳматли Ўктам Саидвалиев адабиётга қизиқи-
шимни билар, фанлардан олимпиадалар бош-
ланганда адабиёт ўқитувчимизга қайта-қайта тай-
инлаб, мени жўнатар, баъзан ўзи фан олимпиадала-
рида ҳайъат аъзолари сафига кириб қолса, ўзининг 
математиклари қолиб, мени қўллаб юборишни 
канда қилмасди. Бешинчи синф далигимизда уйга 
берилган вазифа бўйича тўртбурчак шакл ясаб ке-
либ, устознинг меҳрига, марҳаматига сазовор бўл-
дим. Шу-шу математика ва геометрия фанларидан 
баҳоларим «5» эди. Аммо, еттинчи синфда ўқиёт-
ганимизда устозга ёқмайдиган бир иш қилиб, кў-
зига ёмон кўриниб қолдим. Синф журналига айнан 
шу устознинг фанидан ўзимга баҳо қўяётганимда 
қўлга тушиб қолдим. Китоб-дафтарларим, сум-
камни эшикдан ташқарига улоқтирди. Ўзимни ҳам 
синфдан қувиб солар экан, «Мактабдан ҳайдал-
динг, йўқол!», деди зарда билан. Қилган ишимдан 
пушаймон бўлиш, афсусланиш ўрнига аразлаб уйга 
кетаётганимда директор ўринбосари Камол Мар-
донов олдимдан чиқди:

– Қаёққа кетяпсан, Мусомов?
– Бошим оғрияпти, синф раҳбаримиздан жа-

воб сўрадим...
Мардонов кафти ва бармоқларини пешо-

намга қўйди.
– Ёлғон гапирма, иссиғинг йўқ-ку. Орқамдан 

юр, раҳбарингдан сўраймиз.
Қўрққанимдан бор гапни айтдим. Менга 

раҳми келдими ёки тўғрисини айтганим иш бер-
дими, билмадим, Мардонов анча насиҳат қилди. 
Ҳозироқ тўғри синфга бориб, Ўктам Саидвалиев-
дан кечирим сўрашимни тайинлади. У кишининг 
мактаб директори эканини эсимга солиб, қўрқи-
тиб ҳам қўйди. Ҳаммасини Мардонов айтгандек 
бажардим.

Бағрикенгликни, меҳрни, ўз ўқувчисига 
нисбатан муҳаббатни, фидойиликни қаранг, 
Саид валиев домла елкамга қўлини қўйиб, «Ик-
кинчи бундай номаъқул ишни қилма! Майли ке-
чирдим. Қилмишингни ота-онангга ҳам айтиб 
ўтирма, хафа бўлишмасин», деди бояги ғазаби-
дан анча тушиб.

Ҳозир шу каби воқеаларни эсласам, биз мак-
табда ўқиган йиллар ҳеч нарсага алмашиб бўл-
майдиган, ҳеч қачон завқ-тароватини, лаззатини 
йўқотмайдиган даврларга тўғри келганига, устоз-
ларимиз бебаҳо, тенгсиз, пок ва гина-кудуратсиз 
инсонлар бўлганига ишонч ҳосил қиламан. Аслида, 
умримизнинг мактабда ўтган ўн йили давомида 
биз хокисор устозларнинг эркатой фарзанд ларига 
айланиб қолган эканмиз.

Жаҳон соғлиқни сақлаш 
ташкилоти маълумотла-
рига кўра, дунёда ҳар 700-

800 чақалоқдан бири Даун син-
дроми билан туғилади. Бу нисбат 
турли мамлакатларда, иқлим зона-
ларида ва ижтимоий қатламларда 
бир хил. Генетика етишмовчилиги, 
ота- оналарнинг турмуш тарзи, 
соғлиғи, одатлари ва таълимидан 
қатъи назар, содир бўлади.

Бугунга қадар Ўзбекистонда 
1992 нафар Даун синдроми билан 
боғлиқ ногиронлиги бўлган шахс, 
жумладан, 1500 нафарга яқин бола 
рўйхатга олинган. Шундан 39 фо-
изи шаҳарларда, 61 фоизи қиш-
лоқларда яшайди. Ёки айтайлик, 46 
фоизи аёллардан, 54 фоизи эркак-
лардан иборат.

Ногиронлиги бор болаларга 
бериладиган ойлик нафақа жо-

рий йилнинг 1 майидан 698 минг 
сўм қилиб белгиланди, 1 апрелдан 
 эътиборан парваришлаш нафақаси 
жорий этилди. Шунга кўра, 18 ёш-
гача бўлган ногирон боланинг, 
чунончи, Даун синдроми билан 
туғилган боланинг қонуний ваки-
лига 500 минг сўм миқдорида пар-
варишлаш нафақаси тўланмоқда.

Шу йилнинг 11 апрель куни эса 
Тиббий-ижтимоий хизматларни ри-
вожлантириш агентлигида «Лидер 
инициатива» гуруҳи ташкилотчиси 
ва Даун синдромли болаларнинг 
ота-оналари учрашуви бўлиб ўтди. 
Унда Даун синдромли болаларга 
ногиронликни муддатсиз қилиб 
белгилаш ҳамда уларни парвариш-
лаш билан банд бўлган ота-она-
ларга ёшга доир пенсия тайинла-
нишида иш стажи ҳисобга оли-
ниши масалалари кўриб чиқилди. 

Шу жараёнда Даун синдроми би-
лан боғлиқ ногиронлиги бўлган бо-
лаларни қўллаб-қувватлашга, улар-
нинг таълим олишини, касб-ҳунар 
эгаллаши ва бандлигини таъмин-
лашга ҳамда соғлиғини тиклаш би-
лан боғлиқ ишларни ташкиллашти-
ришга Республика тиббий-ижти-
моий экспертиза инспекцияси 
бошлиғи масъул этиб тайинланди. 
«Лидер инициатива» гуруҳи таш-
килотчиси зиммасига эса ногирон-
лиги бор болалар ота-оналарининг 
инклюзив жамияти марказини 
ташкил этиш бўйича фикр алма-
шиш юзасидан ушбу гуруҳ аъзо-
лари билан май ойининг иккинчи 
ярмида ҳамкорлик учрашуви ўтка-
зиш вазифаси юклатилди. Кўрил-
ган масалалар юзасидан барча 
тиббий-ижтимоий эксперт комис-
сиялари раисларига ҳамда Молия 

вазирлиги ҳузуридаги бюджетдан 
ташқари Пенсия жамғармасига хат-
лар юборилди. 

Айни кезларда Даун синдромли 
ННТ тузиш ишлари олиб борил-
моқда. Жумладан, ушбу ташкилот 
ва Тиббий-ижтимоий хизматларни 
ривожлантириш агентлиги ҳамкор-
лигида иш юритишга оид меморан-
дум лойиҳаси тайёрланмоқда. 

Агентлигимиз ногиронлиги бўл-
ганларни қўллаб-қувватлаш, улар-
нинг яшаш шароитини яхшилашга 
ва ҳар томонлама ёрдамлашишга 
ҳамиша тайёрдир. 

Алишер ИНАКОВ,
Тиббий-ижтимоий хизматларни 

ривожлантириш агентлиги
 директори

Савдо 2022 йил 20 июнь куни соат 11:00 да Бухоро 
шаҳри, Ислом Каримов кўчаси, 44-уйда бўлиб ўтади.

Аризалар 2022 йил 18 июнь кунлари соат 18:00 гача 
қабул қилинади.

Савдога қуйидаги мулклар қўйилган: 
1. 2006 й. и\ч, «Матиз» русумли, д\р 80\201 МАА бўл-

ган автомашина – Бошланғич баҳоси – 20 078 152 сўм.
2. 2006 й. и\ч, «Дамас» русумли, д\р 80\203 МАА бўл-

ган автомашина – Бошланғич баҳоси – 32 112 194 сўм.
3. 2009 й. и\ч, «Дамас» русумли, д\р 80\247 ЕАА бўл-

ган автомашина – Бошланғич баҳоси – 36 251 748 сўм.

Сотилмай қолган автотранспорт воситалари савдо 
шартлари ўзгармаган ҳолда қайта очиқ савдоларга 2022 
йил 27 июнь ҳамда 4, 11, 18, 25 июль кунлари чиқарилади. 

Савдоларда қатнашиш учун истак билдирган 
шахс лар қуйидаги ҳужжатларни тақдим этишлари 
шарт:

– Мулкни сотиб олиш учун ариза;
– Закалат тўғрисидаги келишув шартномаси;
– «Савдо ташкилотчиси»нинг ҳисобрақамига (МФО: 

00119, СТИР: 300615974, банк: «Ипотека» банк АТИБнинг 
«Сардор» филиали, ҳ/р: 20208000604658859001) мулк бош-

ланғич баҳосининг 15 фоиз микдоридаги гаров пулини тўла-
ганликлари тўғрисидаги тўлов ҳужжатининг асл нусхаси. 

Жисмоний шахслар учун – паспорт нусхаси, ва-
кили бўлса, қонунда белгиланган тартибда унинг номига 
расмийлаштирилган ишончнома. 

Юридик шахслар учун – шахснинг давлат рўйхати-
дан ўтганлиги тўғрисида гувоҳнома нусхаси. Агарда аук-
ционда ваколатли вакил қатнашганда, қонунда белгилан-
ган тартибда унинг номига расмийлаштирилган ишонч-
нома тақдим этилади.

Автотранспорт воситалари учун аризаларни қабул 

қилиш (шанба ва якшанба ҳамда байрам кунларидан 
ташқари) савдолар бошланишига бир кун қолганда тўх-
татилади.

Аризалар «Бухоро ҳамкорлик савдо» МЧЖ томони-
дан қабул қилинади.

Иштирокчиларга аукцион савдоси тўғрисида эълон 
чоп этилган кундан бошлаб аукционга қўйилган мулклар 
билан танишиш имконияти яратилади.

Манзил: Бухоро шаҳри, Ислом Каримов кўчаси, 44- 
уй. Телефон: (065) 223-03-29.

хизматлар лицензияланган.

Муносабат

«ҚУЁШ БОЛАЛАРИ»ГА 
кўмаклашишга шаймиз!
«ishonch» газетасининг шу йилги 30 апрель сонида «қуёш бо-
лалари»га кўмак керак» сарлавҳали мақола чоп этилган  эди. 
Унда Даун синдроми билан туғилган болаларга етарли дара-
жада  эътибор қаратилмаётгани, Тиббий-ижтимоий хизмат-
ларни  ривожлантириш агентлиги ва бошқа мутасадди ташки-
лотлар уларга кўмаклашиш учун ҳамжиҳатликда иш юритиш-
лари зарурлиги хусусида сўз юритилганди. 

Таълим

Кечиктириб
 бўлмас 
вазифа

Мактаб таълимини ривожлантириш на-
фақат моддий хусусиятга, балки истиқ-
болли маънавий-маърифий характер-
даги муҳим вазифалардандир. хусу-
сан, сўнгги йиллардаги янгиланишлар 
таълим тизимида улкан ислоҳотларга 
туртки берди.

Айни вақтгача фойдаланиб келинаёт-
ган таълим стандартлари, ўқув дастур-
лари фақат назарий билим беришга 

йўналтирилган бўлиб, ўқувчиларни мантиқий 
 фикрлашга, амалиётга, ҳаётга тайёрламаёт-
гани салбий ҳолатдир. Шу боисдан ҳам бош-
ланғич синфларда ўқув жараёнидаги бирхил-
ликка барҳам бериш, дарс жараёнининг тур-
ли-туманлигига эришиш мақсадида илғор 
педагогик ва инновацион технологияларни 
кенг жорий этишга ҳаракат қилинмоқда. Жум-
ладан, бизнинг Наманган шаҳридаги мак-
табларда ҳам бу борада бир қатор ижобий 
ишлар амалга оширилмоқда.

Педагоглар дарс жараёнини махсус тай-
ёрланган мультимедиали иловалар, видео-
лавҳалардан фойдаланиб ташкил этишга катта 
 эътибор қаратишмоқда. Ўқувчиларнинг ама-
лий тафаккур ва тасаввурларини шаклланти-
ришда мавзуга бўлган қизиқишларини оши-
риш учун барча имкониятлар яратилган.

Улар томонидан ўқувчиларни ижодий из-
ланиш, эркин фикр юритишга йўналтирувчи 
таълим шакллари, янги метод ва педагогик 
воситаларнинг тўғри танланиши, дарслар-
нинг қизиқарли баҳс-мунозараларга бой бў-
лиши, ижодий тортишувларнинг юзага кели-
шига сабаб бўлмоқда. 

Шу ўринда бир таклифни билдирсак: На-
манган шаҳридаги мактабларда ҳам респуб-
ликамиздаги каби халқаро миқёсда тан олин-
ган «Илғор ўқитувчи», «Устоз ўқитувчи» ёки 
«Профессионал ўқитувчи» даражаси ва мақо-
мига тенг сертификатларни олиш учун мак-
таб ўқитувчилари орасида моддий қизиқти-
риш омилидан кенг фойдаланиш зарур. Бу, ўз 
 навбатида, таълим тизимининг янада ривож-
ланишига асос бўлади, ўқитувчиларни янада 
ижодий ишлашга ундайди.

Хулоса қилиб айтганда, фарзандларимиз ҳа-
ёти ва тақдири мактаблардаги ўқитувчи ва му-
раббийларга ишониб топширилар экан, демак, 
Янги Ўзбекистонда энг обрўли инсон муаллим 
бўлиши керак, деган ғоянинг илгари сурилаёт-
гани икки карра асосли ва тўғридир. 

Муяссар ЯКУББАЕВА,
 наманган шаҳридаги 7-ИДУм 

бошланғич синф ўқитувчиси

Наманган
вилояти

Эълонлар
Тошкент ви-

лояти, Чиноз 
т у м а н и д а г и  
2-сонли уму-
мий ўрта таъ-
лим мактаби 
т о м о н и д а н 
2020  йилда  
Қобилов Сан-
жар Ёқубжон 
ўғли номига 
берилган  UM 
№ 0 6 2 9 6 1 6 
рақамли аттес-
тат йўқолгани 
сабабли бекор 
қилинади.

«Бухоро ҳамкорлик савдо» МЧЖ ва «Бухороэнергомарказ» АЖ билан тузилган савдони ташкил қилиш шартномасига асосан 
мулкнинг бошланғич баҳоси ошиб бориш тартибида ўтказиладиган очиқ ким ошди савдосига таклиф этади!

Хабарнома!

хотира

Муал
ли

млар
им

Юрагимнинг тўридаги инсонлар

Нормурод МУСОМОВ,
«IshOnch»


